
МАҚСАРЫ - ҚАЛДЫҚСЫЗ ӨНІМ РЕТІНДЕ ТЕХНОЛОГИЯСЫН
ЖЕТІЛДІРУ

Мұратхан М., Душумов А.

Мақсары (лат. Carthamnus) – күрделі гүлділер тұқымдасына жататын
шөптесін өсімдік, майлы дақыл. Негізгі отаны – Эфиопия мен Ауғанстан. Сабағы
тік, бұтақты келеді, түксіз, биіктігі 90 см-ге дейін өседі. Жапырақтары сопақша,
шеттері тікенектеу болады. Гүл шоғыры – себет, бір өсімдікте 5–6-дан 30–50-ге
дейін себет болады. Гүлдері сары немесе қызғылт-сары түтік тәрізді. Тұқымы
пісіп-жетілген кезде жерге төгілмейді. 1000 ұрығының салмағы 20–50 г.
Мақсары жылу сүйгіш, шөлге өте төзімді. Өсу мерзімі 90–150 күн. Айқас
тозаңданады (жәндіктер және жер арқылы), өздігінен тозаңдануы да мүмкін.
Топырақ талғамайды. 1 гектарға 6–10 кг тұқымды 5–6 см тереңдікте, жүйек
аралығын 45–60 см етіп себеді. Әр гектардан 8 ц-ге дейін өнім алынады.
Тұқымынан 25–35%, дәнінен 46–60% май, гүлінен бояу алынады. Мақсарыдан
алынатын май сапасы жағынан күнбағыс майынан кем емес. Тамаққа және
маргарин жасау үшін қолданылады. Күнжарасы – құнарлы мал азығы. Мақсары
– қалдықсыз өнім саналады. Майы алынғаннан кейін де үлкен сұранысқа ие.
Мәселен, мақсарының майынан қалған қалдықтан Иранда халуа дайындаса,
Түркияда түрлі сабындар шығарады. Қытайлықтар түрлі дертке шипа болатын
дәрі-дәрмектер өндіруде. Ал біз қалдықтың өзін кәдеге жарата алмауымыздың
салдарынан әзірге малға азық етудеміз.

Республикамыздың табиғаты жайлы оңтүстік облыстары мақсары өсірумен
айналысады. Негізгі отаны Жерорта теңізінің жағалауы болып саналатын
мақсарының елімізде де өсіріліп, өнім алына бастағанына көп уақыт бола қойған
жоқ. Жерсіндірілгені де жақында ғана. Одан алынатын негізгі өнім – асқатық
май. Мақсары майының сапасы күнбағыс пен мақта майынан кем емес. Бағасы
да анау айтқандай қымбат деп айта алмайсыз. Мақта майынан әлдеқайда
арзандау болып келеді.

Мақсарының қызыл және сары түсті гүлдерінен полифенолды құрамында
хлорген қышқылы, кофеин қышқылы, катехин, пирокатехиндер, 80 түрлі ұшқыш
қүрамдас заттар анықталған. Оларға жататындар: (этилацетат), бензол, 1 - пентен
- 3 - ол , 3-гексанол, 2-гексанол, (E) -2 - гексенал ,3 - метил-май қышқылы, 2 -
метил-май қышқылы, этилбензол, п-ксилол, о-ксилол, ацетальдегид, nonanal
(nonanal), терпинен -4 - ол (terpinen-4-ол), вербенон, декан, бензотиазол
(benzothia-zole) және т.б.

Мақсарының осындай жер талғамайтын, өнімді мол беретін, қолданылатын
салаларының көптігі, құрамының күрделілігі болашақта осы өсімдіктің біздің
еліміз үшін де маңызы зор.

